
সংসারে তাঁহার বহু পরিজন মাঝে

আপনার জন কিন্তু কেহ নাহি ছিল;

পুত্র কন্যা নাহি তাঁ’র, প্রথম বনিতা

বহু দিন পূর্ব্বে তিনি স্বর্গে চলি গেল।


পুত্রের আশায় তিনি পরের আগ্রহে,

করিলেন সত্য বটে দ্বিতীয় সংসার;

পুত্র কন্যা নাহি হ’ল,যদিও বনিতা

দ্বাবিংশ বৎসর হ’ল বয়স তাহার।


পরমা সুন্দরী জায়া প্রগল্ভ-যৌবনা,

রূপের ধনের গর্ব্বে সদা গরবিনী;

নবীনের কিন্তু তাহা লাগিত না ভাল,

যেহেতু প্রথমা ছিল লক্ষী স্বরূপিণী।


নবীন বুঝিল এবে আপনার ভ্রম,

বুঝিল যা’যায় তাহা আসেনা'ক আর;

অনল-স্ফুলিঙ্গ সমা এই যে সুন্দরী

পারিবেনা দিতে শান্তি জীবনে তাঁহার।


তিনি যাহা চা’ন তাহা নাহিক ইহাতে,

বয়সে উভয় মধ্যে বহু ব্যবধান;

একের জীবন-নদে পড়িতেছে ভাঁটা

অপরের হইতেছে জোয়ারের টান।

